
ધ્યાત્વા ભક્તાભયકરં સમષ્ટિવ્યષ્ટિચાલકમ્ ।
દત્તાત્રેયં પઠેદ્વર્મ સર્વરક્ષાકરં પરમ્॥ ૧॥
સ્વસત્તનુપ્રણામે મે પ્રણમય્ય શિરોઽવતુ ।
વ્યર્થાત્તિરઃ પુરઃકમ્પાદ્ દુર્ભરાચ્ચ દ્યુમૂર્ધકઃ॥ ૨॥
સ્વપાદતુલસીગન્ધપ્રીતિદાનેન પાતુ મે ।
નાસત્યનાસિકો ઘ્રાણમિતરઘ્રાણતર્પણાત્॥ ૩॥
નેત્રે સ્વસાધુમૂર્તીર્મે ભાસ્કરાક્ષઃ પ્રદર્શ્ય ચ ।
રૂપલાવણ્યસૌન્દર્યવીક્ષણાત્પરિરક્ષતુ॥ ૪॥
સુશ્લોકો દિક્ષ્રુતિઃ શ્રોત્રે શ્રાવયિત્વા સ્વકં યશઃ ।
શ્રાવ્યં ચ દ્વિવિધં પાતુ શબ્દાત્કર્ણકષાયદાત્॥ ૫॥
ઉચ્ચારયિત્વા મધુરાન્સ્વગુણાન્લોકશોકહાન્ ।
જિહ્વાં પાવકવાક્પાતુ રસાસ્વાદદુરુક્તિતઃ॥ ૬॥
સ્વાલયક્ષેત્રતીર્થેષુ ગમયિત્વા પદૌ મમ ।
ઉરુક્રમપદઃ પાતુ વ્યર્થપર્યટનાદકાત્॥ ૭॥
રજોહરઃ સ્વસત્પાદરજસ્તીર્થાપ્લુતાનિ મે ।
કૃત્વાઙ્ગાનિ   હરિઃ પાતુ સુસ્પર્શાલેપનાદિતઃ॥ ૮॥
ચન્દ્રચેતાઃ સ્વમનનાહ્લાદદાનેન મે મનઃ ।
દુઃખદાદ્યન્તવત્સ્પર્શસઙ્કલ્પાયાસતોઽવતુ॥ ૯॥
ચિત્તં સાક્ષ્યનુસન્ધાનં કારયિત્વા પુમીશ્વરઃ ।
મરીચિકોપમદ્વૈતાનુસન્ધાનાત્સદાવતુ॥ ૧૦॥
ગ્રાહયિત્વાતીન્દ્રિયકં બુદ્ધિં  મે નિશ્ચયાત્મિકામ્ ।
દુસ્તર્કાત્પાતુ જીવાત્મા ધીવ્યાપ્ત્યસ્તતમાઃ સ્વભૂઃ॥ ૧૧॥

હરો દેહેન્દ્રિયપ્રાણમનોધીભ્યો વિલક્ષણઃ ।
સોઽહમિત્યનુભાવ્યાહઙ્કારાત્પાતુ દુરાગ્રહાત્॥ ૧૨॥
સર્વાશાભ્યઃ સદા માવ્યાદ્વિષ્ણુઃ સર્વાત્મકોઽપિ ચ ।
વર્જિતં   કવચેનાવ્યાદ્રક્ષાહીનં ચ યત્સ્થલમ્॥ ૧૩॥
યો નહ્યાદાત્મનીદં સન્સનદ્ધઃ કવચી ભવેત્ ।
સામ્રાજ્યસંસ્થઃ કામાદ્યરીન્ જિત્વા દ્વૈતસંવિદિ॥ ૧૪॥
સંસારદુઃસ્વપ્નહરં નષ્ટાત્મધનદાયકમ્ ।
ત્રિદોષોત્પાતશમનં દુર્દૃગ્બાધાદિવારણમ્॥ ૧૫॥
યસ્યાઙ્ગે  વર્મ કણ્ઠે ચ માલા ગીતાયુધં કરે ।
જરાપ્રદર્શિતપથં   પ્રચણ્ડામયસૈનિકમ્॥ ૧૬॥
પ્રાપ્તં મૃત્યુરિપું ચાપ્યવિગણય્ય સ એવ હિ ।
પદાક્રમ્ય સુખી યાયાત્પ્રસિદ્ધં બ્રહ્મલોકકમ્॥ ૧૭॥
ઇતિ શ્રી પરમપૂજનીય શ્રીવાસુદેવાનન્દસરસ્વતીવિરચિતં
શ્રીદત્તાત્રેયવર્માખ્યકવચં સમ્પૂર્ણમ્॥

